
Vidyapatikritam Vishnu Stotram

વિદ્યાપતિકૃતં વિષ્ણુસ્તોત્રમ્

વિદ્યાપતિરુવાચ ।
પ્રધાનપુરુષાતીત સર્વવ્યાપિન્પરાત્પર ।
ચરાચરપરીણામપરમાર્થ નમોઽસ્તુ તે॥ ૨૨॥
શ્રુતિસ્મૃતિપુરાણેતિહાસસમ્પ્રતિપાદિતૈઃ ।
કર્મભિસ્ત્વં સમારાધ્ય એક એવ જગત્પતે॥ ૨૩॥
ત્વત્ત એતજ્જગત્સર્વં સૃષ્ટૌ સમ્પદ્યતે વિભો ।
ત્વદાધારમિદં દેવ ત્વયૈવ પરિપાલ્યતે॥ ૨૪॥
કલ્પાન્તે સંહૃતં સર્વં ત્વત્કુક્ષૌ સાવકાશકમ્ ।
સુખં વસતિ સર્વાત્મન્નન્તર્યામિન્નમોઽસ્તુ તે॥ ૨૫॥
નમસ્તે દેવદેવાય ત્રયીરૂપાય તે નમઃ ।
ચન્દ્રસૂર્યાદિરુપેણ જગદ્ભાસયસે સદા॥ ૨૬॥
સર્વતીર્થમયી ગઙ્ગા  યસ્ય પાદાબ્જસઙ્ગમાત્  ।
પુનાતિ સકલાઁલ્લોકાંસ્તસ્મૈ પાવયતે નમઃ॥ ૨૭॥
હવીંષિ  મન્ત્રપૂતાનિ સમ્યગ્દત્તાનિ વહ્નિષુ ।
પરિણામકૃતે તુભ્યમ્ ।
જગજ્જીવયતે નમઃ॥ ૨૮॥
યદંશમુપજીવન્તિ જગન્ત્યાનન્દરૂપિણઃ ।
સર્વકલ્મષહીનાય તસ્મૈ બ્રહ્માત્મને નમઃ॥ ૨૯॥
નિર્મલાય સ્વરૂપાય શુભરૂપાય માયિને ।
સર્વસઙ્ગવિહીનાય  નમસ્તે વિશ્વસાક્ષિણે॥ ૨.૮.૩૦॥
બહુપાદાક્ષિશીર્ષાસ્યબાહવે સર્વજિષ્ણવે ।
સર્વજીવસ્વરૂપાય નમસ્તે સર્વરૂપિણે॥ ૩૧॥

નમસ્તે કમલાકાન્ત નમસ્તે કમલાસન ।
નમઃ કમલપત્રાક્ષ ત્રાહિ માં પુરુષોત્તમ॥ ૩૨॥
અસારસંસારપરિભ્રમેણ નિપીડ્યમાનં ખલુ રોગશોકૈઃ  ।
મામુદ્ધરાસ્માદ્ભવદુઃખજાતાત્પાદાબ્જયોસ્તે શરણં પ્રપન્નમ્॥ ૩૩॥
ઇતિ શ્રીસ્કન્દપુરાણે વૈષ્ણવખણ્ડે પુરુષોત્તમજગન્નાથમાહાત્મ્યે

અષ્ટમાધ્યાયાન્તર્ગતં વિદ્યાપતિકૃતં વિષ્ણુસ્તોત્રં સમાપ્તમ્ ।
સ્કન્દપુરાણ । વૈષ્ણવખણ્ડ । પુરુષોત્તમખણ્ડ । અધ્યાય ૮/૨૨-૩૩॥

